
ACHT DO LEASÚ AGUS DO LEATHNÚ AN ACHTA
SLÁINTE (BEARTÚ MUIRÍNE), 1979, DO LEASÚ ALT 65
DEN ACHT SLÁINTE, 1947, AGUS DO DHÉANAMH
SOCRÚ LE hAGHAIDH NITHE GAOLMHARA.

[23 Iúil, 1992]

ACHTAÍTEAR AG AN OIREACHTAS MAR A LEANAS:

1.—San Acht seo, ciallaíonn ‘‘an Príomh-Acht’’ an tAcht Sláinte
(Beartú Muiríne), 1979.

2.—Leasaítear leis seo alt 1 den Phríomh-Acht tríd an míniú seo a
leanas a chur in ionad an mhínithe ar ‘‘frithghiniúnach’’:

‘‘ciallaíonn ‘frithghiniúnach’ aon fhearas nó deis, lena n-áirítear
truaillí frithghiniúnacha, atá ullmhaithe nó beartaithe chun toircheas
de thoradh chomhriachtain idir daoine a chosc;’’.

3.—Leasaítear leis seo alt 9 den Phríomh-Acht trí ‘‘nach
mbaineann le húsáid frithghiniúnach’’ a scriosadh.

4.—(1) Faoi réir ailt 5 agus 6 den Acht seo, ní dhíolfaidh duine
frithghiniúnaigh mura rud é—

(a) go mbeidh an díol de réir rialacháin chun críocha an ailt seo
a bhaineann le díol frithghiniúnach, agus

(b) (i) (I) gur duine a choimeádann siopa ar oscailt chun oidis
liachta a urghnamh nó a chumasc, de réir
fhorálacha na nAchtanna Cógaisíochta, 1875 go
1977, an duine agus gur poitigéir cógaisíochta
cláraithe, poitigéir agus drugadóir urghnaimh
cláraithe nó ceadúnach de Halla na bPoitigéirí a
dhéanfaidh an díol nó go ndéanfar faoina
mhaoirseacht é agus go ndéanfar an díol san áit
a gcoimeádtar an siopa sin ar oscailt, nó

(II) gur lia-chleachtóir cláraithe an duine agus go
ndéanfar an díol in áit a gcomhlíonann sé a
dhualgais ghairmiúla de ghnáth, nó

‘‘Príomh-Acht’’.

‘‘Frithghiniúnach’’.

Leasú ar alt 9 den
Phríomh-Acht.

Díol agus soláthar
frithghiniúnach a
rialú.

Truaillí
frithghiniúnacha a
sholáthar.

(III) gur fostaí de bhord sláinte ag gníomhú sa cháil sin
an duine agus go ndéanfar an díol i bhforas
sláinte, nó

(IV) gur duine a chuireann seirbhís bheartaithe muiríne
ar fáil de réir alt 3 (3) den Phríomh-Acht, nó
seirbhíseach nó gníomhaire ag gníomhú sa cháil
sin de chuid an duine sin, an duine agus go
ndéanfar an díol san áit a gcuirtear an tseirbhís
sin ar fáil, nó

(V) gur fostaí d’ospidéal ag gníomhú sa cháil sin an
duine agus go ndéanfar an díol san ospidéal,

agus

(ii) go bhfuil an duine lena ndíoltar na frithghiniúnaigh os
cionn 17 mbliana d’aois nó pósta nó go bhfuil an
duine sin ainmnithe in oideas nó in údarú i scríbhinn
ó lia-chleachtóir cláraithe le haghaidh na
bhfrithghiniúnach, nó

(c) (i) gur duine a shealbhaíonn ceadúnas a tugadh dó faoi alt
5 nó 6 den Phríomh-Acht agus atá i bhfeidhm de
thuras na huaire, nó seirbhíseach nó gníomhaire ag
gníomhú sa cháil sin de chuid an duine sin, an duine
agus go mbeidh an díol de réir an cheadúnais, agus

(ii) gur díol é le duine a shonraítear i mír (b) (i) den fho-
alt seo.

(2) Ní sholáthróidh duine frithghiniúnaigh ar shlí seachas ar
mhodh díola faoi réim agus de réir an Achta seo, ach amháin de réir
mar a shonrófar i rialacháin.

(3) I gcás go ndéanfaidh an tAire caighdeáin le haghaidh
frithghiniúnach a fhorordú le rialacháin, ní sholáthróidh duine
frithghiniúnaigh nach gcomhlíonann na rialacháin.

(4) Beidh duine a sháróidh an t-alt seo nó rialacháin chun críocha
an ailt seo ciontach i gcion.

(5) Aisghairtear leis seo alt 4 den Phríomh-Acht agus an tAcht
Sláinte (Beartú Muiríne) (Leasú), 1985.

5.—(1) (a) Faoi réir fhorálacha mhír (b) den fho-alt seo agus fho-
alt (2) den alt seo, féadfaidh duine truaillí
frithghiniúnacha a sholáthar do dhaoine atá os cionn
17 mbliana d’aois nó do dhaoine atá pósta.

(b) Ní sholáthróidh duine truaillí frithghiniúnacha trí
mheaisín díola nó trí asraon soghluaiste nó mar
dhíoltóir sráide nó ó bhunscoil nó ó mheánscoil, ó
chlub óige nó ó ionad spóirt a fhreastalaíonn ar
dhaoine atá faoi bhun 17 mbliana d’aois nó ó cibé
áit, trí cibé daoine nó i cibé slí a bheidh forordaithe
le rialacháin.

(2) Ní sholáthróidh duine truaillí frithghiniúnacha ó aon áit mura
mbeidh an áit sin faoi mhaoirseacht duine atá os cionn 17 mbliana
d’aois.

(3) Beidh duine a sholáthróidh truaillí frithghiniúnacha ar shlí
seachas ar mhodh díola faoi réim agus de réir an Achta seo ciontach
i gcion.

(4) San alt seo, ciallaíonn ‘‘ionad spóirt’’ aon áitreabh atá
aidhmdhéanta nó oiriúnaithe le haghaidh spórt gníomhach a
chleachtadh nó a imirt.

6.—(1) Beidh duine i dteideal truaillí frithghiniúnacha a dhíol le
duine atá os cionn 17 mbliana d’aois chun críche athdhíola ar mhodh
nach sáróidh an tAcht seo.

(2) Beidh duine a shealbhaíonn ceadúnas a tugadh dó faoi alt 6
den Phríomh-Acht agus atá i bhfeidhm de thuras na huaire, nó duine
is seirbhíseach nó gníomhaire ag gníomhú sa cháil sin de chuid an
duine sin, i dteideal frithghiniúnaigh lena mbaineann an ceadúnas
a onnmhairiú.

(3) Ní bheidh feidhm ag ailt 5 agus 6 den Phríomh-Acht maidir le
truaillí frithghiniúnacha.

7.—Folóidh an abairt ‘‘ullmhóid leighis’’ in alt 65 den Acht
Sláinte, 1947—

(a) aon druga nó ullmhóid atá beartaithe chun toircheas de
thoradh chomhriachtain idir daoine a chosc, agus

(b) ullmhóidí eile a fhéadfar a úsáid chun feidhmeanna
fiseolaíocha i ndaoine a thabhairt ar ais, a cheartú nó a
mhodhnú.

8.—(1) Déanfaidh an tAire eagrú rianúil seirbhísí beartaithe
muiríne cuimsitheacha a áirithiú.

(2) Chun críocha fho-alt (1) den alt seo, féadfaidh an tAire, gan
dochar do ghinearáltacht an ailt seo, a fhoráil le rialacháin, chun
críocha an ailt seo, go ndéanfaidh bord sláinte nó daoine seachas
bord sláinte seirbhís bheartaithe muiríne chuimsitheach a chur ar fáil.

(3) Aisghairtear leis seo ailt 2 agus 3 den Phríomh-Acht.

9.—(1) Féadfar an tAcht Sláinte (Beartú Muiríne) (Leasú), 1992,
a ghairm den Acht seo.

(2) Féadfar na hAchtanna Sláinte (Beartú Muiríne), 1979 agus
1992, a ghairm den Phríomh-Acht agus den Acht seo le chéile.

(3) Forléireofar an Príomh-Acht agus an tAcht seo mar aon ní
amháin.

Forálacha a
bhaineann le
hallmhaireoirí agus
monaróirí.

Leasú ar alt 65 den
Acht Sláinte, 1947.

Seirbhísí beartaithe
muiríne.

Gearrtheideal,
comhlua agus
forléiriú.


